
Uunga siunnersuut:  

Pisariartitsineq aallaavigalugu nunalerinermik ilinniarfimmik 

pilersitsisoqarnissaanut Naalakkersuisut nalunaarusioqquneqarnissaaanik 

Inatsisartut aalajangiiffigisassaattut siunnersuut. Nalunaarusiaq Narsami 

Nunalerinermik ilinniarfimmik pilersitsinissamik qulaajaanerussaaq, 

pingaarnertut imminut pilersorsinnaaneq, nunalerineq aamma nerisassanik 

tunissassiornermik siunertaqartumik. Nalunaarusiaq Inatsisartut 2023-mi 

ukiaanerani ataatsimiinneranni agguaanneqassaaq. 

(Inatsisartunut ilaasortaq Mariane Paviasen, Inuit Ataqatigiit) 

 

Oqaaseqaat: 

Nunatsinni inuussutissanik imminut pilersorsinnaanitta siuarsartuarnissaa 

aamma nunalerinermik atugassarititaasutigut siuarsaanermik malitseqassasoq 

Inuit Ataqatigiinniit isumaqarpugut. Isuma tamanna timitaliiffigiumallugu 

nunatsinni nunalerinermik ilinniarfimmik pilersitsisoqarnissaa pisariaqarpoq. 

 

Nunalerinermik toqqammaveqarluni inuussutissarsiutit ukiuni kingullerni 

qulikkaani unammillernartoqarsimaqaat. Panernersuit nalaassivaat. Silap 

pissusaata nikeriarujussuartarnerat uumasuutinut nunaatinullu 

sunniuteqarnerluttarnerat nutaarsiassaajunnaarsimapput. Ilinniartitaanerli 

pitsaasoq nunarsuarmilu ilisimatuussutsikkut aamma ilisimatusarnikkut 

nutaanik periarfissarsioqataanermik ingerlatsisinnaasuugutta 



 

qularnanngitsumik oqinnerusumik pitsaanerusumillu 

anigorsimasinnaassagaluarigut qularnanngilaq. 

 

Nunalerinermik ilinniarfissaq pilersissallugu pisariaqarpoq. Inuili aamma Neqi 

A/S aammalu inuussutissarsiornikkut siuarsaaviit ataatsimoorlutik 

siunertaqaqatigiinnerusut pilersittariaqarpagut. Inuit Ataqatigiit 

peqataassaagut. Nunalerinermik tunngaveqartumik aningaasarsiorfissat nutaat 

siuarsaaqataaffigerusuppagut. Tamannarpiaq tunngavigalugu siunnersuut una 

Inatsisartut Ilinniartitaanermut Ataatsimiititaliaani suliarineqartussanngorlugu 

ingerlatipparput. 

 

Kaammattuutigaarput Ataatsimiititaliap Naalakkersuisut aggersarlugit 

siunnersuutip siunissami qanoq ataqatigiissarneqarluni 

piviusunngortinneqarnissaa isumasioqatigiinnermi eqqartorneqassasoq.  

 

Taamak oqaaseqarluta siunnersuut akueralugu Inuit Ataqatigiit 

suleqataanissatsinnut ataatsimiitsitaliamut susassaqartumut 

ingerlateqqinneqarnissaa inassutigaarput.  


